Исәнмесез,хөрмәтле радио тыңлаучылар!Бүгенге әти-әниләргә белгеч киңәше сәхифәсе кысасында мин психологик үзәк укытучы-логопеды Миләүшә Халимова “Бала сөйләмендәге кимчелекләр” темасына чыгыш ясармын.

Баланың беренче авазлары ,иң беренче сүзе-һәр ата-ана өчен шатлыклы вакыйга. Аның “әннә”, “әттә”, “мәммә” кебек сүзләренә куанып, түземсезләнеп башкаларын көтә башлыйбыз. Гадәттә,алары да озак көттерми. Дөньяны танып белү юлында бала һәр көн яңа сүзләр өйрәнеп ,2-3 яшьләренә инде җөмлә төзеп сөйләшә башлый.Билгеле, авазларны ул үзенчә әйтергә мөмкин,ләкин сөйләм үсеше тиешенчә барганда,бала 5 яшенә ана телендәге барлык авазларны үзләштереп бетерә.
Кызганыч, бу һәрвакытта да мондый тәртиптә бармый. Соңгы елларда экологиянең бозылуы, кайбер авырулар, туганда алган травмалар,башка бик күп сәбәпләр аркасында баланың теле ачылу соңара,һәм сөйләм үсешендә җитди кимчелекләр килеп чыга. Әлеге кимчелекләр үзлегененнән генә бетми, алардан арыну өчен, тәҗрибәле белгечләрнең-логопедларның-җитди ярдәме кирәк була. Бу эш берничә айдан алып берничә елга кадәр сузылырга мөмкин. Кайбер ата-аналар,моңа артык игътибар бирмичә, “әле кечкенә бит,өйрәнер” дигән җиңел карашта торалар, ләкин бу һич тә алай түгел. Сөйләм үсешендәге җитешсезлекләр үзеннән-үзе юкка чыкмый, киресенчә, кыйммәтле вакытны кулдан ычкындырып,төзәтү мөмкинлеге кими, авазлар әйтелешендәге ялгышлар вакыт үтү белән ныгый бара.Шуңа күрә сөйләм үсешендәге кимчелекләр баланың тирә-юньне танып белүенә комачаулый, акыл үсешен тоткарлый. Кызганыч, соңгы вакытта бу җитди проблемага әверелеп бара.
Күп вакыт педагоглар һәм әти-әниләр баланың тартык авазларны ([р]-[л], [с]-[ш], [з]-[ж]) дөрес әйтмәвенә генә игътибар итәләр. Еш  очрамаса да, ирен-тел кимчелекләренә бәйле рәвештә , [м], [н],[п],[т], [д] һ.б. тартык авазларны дөресләү өстендә эшләргә туры килә. Шулай ук яңгырау-саңгырау тартык аваз парларының сөйләмдә дөрес кулланырга ирешергә кирәк, чөнки сөйләм кимчелекләре арасында яңгырау тартыкларны саңгыраулаштыру да очрый. Бу инде сөйләмнең яңгырашын тулаем боза.Бу очракта тартык авазларны дөресләргә, сөйләм телен баетырга һәм үстерүгә булышлык итәргә кирәк. Әйтелеше яисә ясалыш урыны ягыннан охшаш булган тартык авазларны чагыштырып аерырга һәм төзәтергә кирәк була. Кайчакта сузык авазлар да игътибардан читтә калалар.  Ә бит сузык авазлар сөйләмнең яңгырашын, аһәңен билгели, дөрес дикцияне  тәэмин итә.Тартык авазларның аерым әйтелеше дөресләнсә дә, ачык әйтелмәгән сузыклар фонында алар үзләренең яңгырашын югалта, охшаш авазларны бер-берсеннән ишетеп аеру читенләшә сөйләмнең камиллеге бозыла. 
Тагын шунысы мөһим: балага индивидуаль рәвештә һәр авазның дөрес артикуляциясе, авазны куюга әзерлек күнегүләре өйрәтелә, аннан соң гына аваз кую өстендә эшләнелә. Билгеле булганча, һәр куелган яки дөресләнгән аваз башта аерым әйтелештә, аннары иҗекләрдә, сүзләрдә, текста ныгытыла һәм , ниһаять, сөйләмгә кертелә. Файдаланасы материал балалар авыз иҗаты әсәрләреннән, шагыйрьләребез иҗатыннан алына.  Эш барышында укытучы-логопед аларны һәр балага индивидуаль рәвештә сайлап ала.Чөнки авазлар кую тәртибен: кайсы авазны нинди очракта иҗек ахырында яки уртасында ныгыту өчен кайсы текст кулайрак булуын логопед үзе хәл итә.Тел төзәткечләрдә иҗекләр һәм сүзләрнең рифмалаштырып бирелуе бу процессны җиңелрәк һәм кызыклырак итә.  
Авазны текста ныгытуда шигырьләр сайлаганда,балаларның яшь үзенчәлекләренә җавап бирерлек җиңел рифмалы өзекләргә игътибар бирелә. Балалар авыз иҗатыннан алынган санамышлар, табышмаклар, тизәйткечләр ярдәмендә нәниләр авазларны тиз әйтергә өйрәнәләр, хәтерләрен ныгыталар. Сүзле уеннар һәм шигырьләр сөйләм телен үстерүдә булышлык итә.
Ә хәзер сезнең игътибарыгызга берничә сүзле уен тәкъдим итәрбез.
Курыкма син, куян!

Уен юнәлеш, чыгыш килешләрен ныгыту максатыннан уйнала.
Балалар келәмдә утыралар. Алларында-уенчык йорт җиһазлары һәм куян.

Алып баручы(куянны кулына алып).

Әй куян, куркак куян,

Бар нәрсәдән ул курка.

Бүре килә, дип куркып

Кача шкаф...(куянны шкаф артына яшерә).

Балалар (җөмләне тәмамлап). Артына.
Курыкма син,куян,

Чык шкаф артыннан!

Куян чыга, уен дәвам итә. (Куян шкаф, өстәл астына, алдына, артына һ.б кача)

 Песнәк очып керде... 
Сүзләрне юнәлеш килешендә дөрес куллануны ныгыту максатыннан уйнала.

Җиһазлау: песнәк рәсеме, курчак өе җиһазлары.

Алып баручы песнәк рәсемен очыртып йөртә һәм балалалар белән бергә түбәндәге юлларны кабатлый:

Песнәк очып керде өйгә,

Килеп кунды ... .

Алып баручы кайсы балага күрсәтсә, шул бала җөмләне тәмамлый. Дөрес әйткән балага песнәк рәсеме бирелә, уен шулай дәвам итә.

Реклама
Сүзлек запасын баету, предметны һәм аның билгесен белдергән сүзләрне дөрес кулланырга өйрәтү максатыннан уйнала.
Җиһазлау: курчак өе җиһазлары.

Алып баручы балаларга җиһазлар сайларга куша. Һәр бала үзе сайлаган җиһазга реклама ясарга тиеш.Җиһазның иң күп сыйфатларын әйтеп мактаган бала җиңүче була.

Җөмләне әйтеп бетер 
Охшаш мәгънәдәге сүзләрне чагыштырып ныгыту максатыннан уйнала.

Җиһазлау: рәсемнәр.

Алып баручы бер рәсемне ала да, балаларга күрсәтеп, үзе әйтә башлаган җөмләне тәмамларга куша.

-Әби аш....(пешерә).

-Әни чәй ...(кайната).

-Әти табада балык ...(кыздыра).

-Кыз күлмәк...(тегә).

-Матур апам кулъяулык ....(чигә).

-Әбием йоннан оекбаш...(бәйли).

- Фәридә савыт-саба ...(юа).

-Азат иртән  торгач...(юына)  Мәгълүмат Фәрсия Мәхтүмовна Зиннурованын “Бала сөйләмендәге кимчелекләрне төзәтү” методик кулланмасыннан алынды.
Игътибарыгыз өчен рәхмәт. Киләсе очрашуларга кадәр. Сезнең белән мин -логопед Миләүшә Халимова булдым.Сау булыгыз!

